
A carreira espacial está
a coller novo pulo. Ade-
mais dos proxectos da NA-
SA e da ESA coa estación
orbital, actualmente hai
dúas recentes misións con
destino ao planeta Marte:
unha dos Estados Unidos,
coa nave Maven (que pro-
cura estudar a atmosfera
do planeta vermello) e ou-
tra da India, coa sonda
Mangalyaan, para o estudo
mineralolóxico da súa su-
perficie e a procura de me-
tano. E para non quedar
atrás, a China vén de en-
viar unha sonda, a Chang
E3, cun vehículo para que
explore a superficie da
Lúa e así preparar o envío
dunha futura misión tripu-
lada.

Empresas todas elas
propias da era dixital, na
cal goberna unha tecnolo-
xía que ben axiña deixou
na obsolescencia a que as
sociedades avanzadas em-
pregaron ata a década dos
’80. Pero a tecnoloxía ana-
lóxica non se dá por venci-
da,como demostra a viaxe
da nave Voyager 1 despois
de trinta e seis anos de na-
vegación. Unha misión
que, coa súa irmá a Voya-
ger 2, tivo como primeiro
obxectivo explorar Xúpiter,
Saturno, Urano e Neptuno
cando estes tiveron unha
oportuna aliñación que
non se repetiría ata cento
setenta anos despois.

Escindida do programa
Mariner (que en 1962 se
achegou aVenus),a misión
das Voyager foi aproveita-
da para que a primeira saí-
se da heliosfera (non pro-
piamente do Sistema So-
lar) mentres que a segun-
da, lanzada uns meses an-
tes, siga a explorar os

confíns do noso sistema se
ben con boa parte do seu
equipo sen funcionar.Tam-
pouco vai mellor a súa co-
lega,pero se temos en con-
ta que hai anos que están
amortizadas,calquera dato
que envíen é de primeira
importancia,comparable á
primeira circumnavega-
ción da Terra ou á chegada
do Apolo XI á Lúa,en pala-
bras de Ed Stone,responsa-
ble científico da misión.

Unha viaxe de 18.000 mi-
llóns de quilómetros, se-
gundo a revista Science:
unha distancia que equiva-
le a unhas 122 unidades
astronómicas (UA) ou, o
que é o mesmo, esas veces
a distancia entre a Terra e
o Sol.

Foi o pasado 25 de agos-
to cando os científicos da
NASA puideron constatar
que a Voyager 1 entrara no
mundo descoñecido que
está tras a fronteira da he-
liosfera. E iso sábese pola
densidade de electróns
que a nave rexistra na súa
estrutura, ata agora por ri-
ba dos 0,22 por cm3 que
os científicos calculan co-
mo máximo para ese espa-
zo ultraexterior. Aquel día
contaron unha densidade
constante de 0,08.

A Voyager 1 superou
por agora nun 50% a dis-
tancia prrcorrida e consta-
tada pola sonda Pioneer
10, lanzada en 1972 co
obxectivo de botar no es-
pazo sideral “unha botella
ao mar”. A diferenza das
sondas do programa Voya-
ger, a Pioneer 10 levaba (e
leva, onde sexa que estea)
unha placa de aluminio
anodizado en ouro que lle
dá un alto nivel de conser-
vación. Este metal tiña co-
mo misión,se alguén o ato-
paba, dar a coñecer a súa
orixe,a Terra,e algúns pará-
metros da civilización hu-
mana: o deseño de dúas fi-
guras (home e muller), un
monllo de liñas co cruce
na Terra e cos púlsares
máis significativos do en-
torno do Sistema Solar en
numeración binaria, un es-
quema do propio sistema
cos planetas ordenados se-
gundo a súa distancia do
Sol,todo iso presidido pola
representación dunha mo-
lécula de hidróxeno.

Malia a pequena dimen-
sión (por non dicir ínfima)
que ten o noso sistema so-
lar no conxunto inabarca-
ble do universo, as cifras
da Voyager 1 seguen a ser
inaprensibles para a condi-
ción humana. Despois de
percorrer a distancia que
dixemos, esas 122 UA, se-
gue a viaxar a unha veloci-
dade de 17 km por segun-
do, o que lle dá unha dis-
tancia anual dunhas 3,5
UA. É, pois, unha das naves
máis rápidas botadas ao
espazo.

Roteiros

A sonda espacial Voyager 2.

A voracidade tecnolóxica, a velocidade
coa que o novo de hoxe xa é vello mañá,
provoca que perdamos a conciencia das
nosas miserias anteriores. Hoxe ninguén
emprendería unha viaxe longa
nun Seat 600 por unha estrada
como eran aquelas dos anos 60.

Talvez por iso, as misións es-
paciais Pioneer e Voyager sexan
a derradeira trincheira do ro-
manticismo tecnolóxico. Hoxe,
ninguén enviaría ao cosmos un-
ha carga de enerxía atómica. Sen embar-
go, a nova maquinaria permitiu un maior
e mellor seguimento destas naves. Proba-

blemente, coa tecnoloxía coetánea destas
sondas hoxe sería máis difícil saber delas.

Claro está que para os controis inter-
nos abondaba co deseño que levaban de

seu, malia que no caso das Pioneer fosen
unha memoria de 49 kb e outros 50 kb pa-
ra os experimentos, cantidades que para

un neno de hoxe serían de risa. Nas son-
das viaxa un disco de ouro con sons e
imaxes da diversidade da Terra. Entre os
primeiros, saúdos en cincuenta e cinco

linguas, catro delas antigas, e di-
versas obras musicais. Antes de
40.000 anos non chegarán a
ningures.

O único que sabemos é que
a Pioneer 10 segue a viaxar cara
á Aldebarán, unha estrela da
constelación de Tauro, a unha

distancia apenas de 65 anos luz e que
chegará a ela nuns 1.700.000 anos. Mágoa
que daquela xa non estaremos!

Espellos da nosa
obsolescencia

Recreación dse Saturno cos seus satélites.

